                                  Тел бәйгесе “Туган телем – иркә гөлем”
Максат: 1. Укучыларның татар теле һәм әдәбияттан алган белемнәрен ныгыту, тикшерү, бәяләү.

2.  Укучыларның сөйләм телен үстерү, сорауларга җавап бирү осталыкларын камилләштерү,  логик фикерләүләрен үстерү.

3.  Укучыларда белемгә омтылыш, коллектив өчен җаваплылык хисе тәрбияләү, татар телен өйрәнергә өндәү.
Җиһазлау: грамматик  КВН  биремнәре,  эмблемалар, презентация, плакатлар:

1) “Милләтемнең кояшы син, и моңлы Туган телем!”. 
2) “Тапкырларга, зирәкләргә бездә урын түрдән!”.
3)  “Кем тапкыр, кем зирәк – җавап табар тизрәк!”.
Уенны оештыру өчен бишәр кешедән ике команда төзелә. Команда үзенә исем, девиз әзерли. Жюри сайлана.

                                                      Уен барышы.

Укытучы. Хәерле көн, хөрмәтле кунаклар һәм мәктәбебезнең иң зирәк, иң тапкыр укучылары! Без, бүген туган телгә багышланган “Туган телем – иркә гөлем” дип исемләнгән тел бәйгесенә җыелдык. Бу бәйге КВН формасында булыр.

Тел – кешеләрнең аралашуы өчен бик әһәмиятле чара. Ул кеше тормышында гаять зур урын тота. Ул тормыш чыганагы, белем чишмәсе. Туган тел һәркем өчен дә газиз сүз. Чөнки иң кадерле әти, әни, әби, бабай сүзләрен туган телдә әйтәбез.
21 февраль – “Халыкара туган тел көне”. Безнең туган телебез – татар теле.
Татар теле – ЮНЕСКО тарафыннан бөтендөнья халыкара аралашу теле дип саналган 14 телнең берсе. Бу – туган телебез белән горурланырлык мөһим фактор. Бүгенге бәйгебез VI биремнән торачак. Үзегезнең командагызны алга чыгарыр өчен, барыгыз да биремнәрне тырышып эшләрсез дип ышанам.
Ярыш иң гадел кешеләр – хөкемдарлардан башка үтми. Бүгенге бәйгене бәяләү өчен без ........... кунак итеп чакырдык.

Хөрмәтле хөкемдарларыбыз!

Телибез сезгә бүген

Барысын тигез күрүне,

Тырышканны белүне.

Ә хәзер бәйгедә катнашачак командалар белән танышып китик.

Хәзер, дуслар, сүз бирәбез

Батырлар алга чыксын

Һәр катнашкан КВНда

Осталыгын, булганлыгын күрсәтсен!

 Командаларның сәламләү сүзләре.
	Безнең исем: “Замана балалары”
	Безнең исем: “Эрудитлар”.

	Безнең девиз:
Без – замана балалары,
Шаярабыз, көләбез.
Кирәк чакта җитди, уңган
Горур була беләбез.
Үзара дус, бердәм булгач,
Гөрләп бара эшебез.
Беркайда да сынатмыйбыз,
Юк килмәгән төшебез!
.
	Безнең девиз:
Эрудитлар – иң көчлеләр,
Сынатмыйбыз һичкайда.
Көч сынашырга уйласаң,
Кушыл син безгә, әйдә!
Без тату, дус яшибез,
Укыйбыз һәм эшлибез.
Бергәләшеп уйлыйбыз,
Бергәләшеп уйныйбыз.



Укытучы: - Уенны башлыйбыз. 

I бирем “ Беренче хәрефне алыштыр”. Мин сезгә карточкалар бирәм. Карточкадагы һәр сүзнең 1 нче хәрефен алыштырып, яңа сүзләр языгыз.

Суган-                           Бер-

Болын-                          Сабак-

Тамыр-                          Көн-

Баш-                              Син-

Чиләк-                           Саз-

Сүз-                               Карак-

Тау-                               Тыш-

Көймә-                          Без-

Тал-                               Кире-

Сыр-                              Кит-

Мич-                              Көл-

Уенчылар биремне үтиләр.
3 нче сыйныф укучылары чыгышы.

1 ук.   Дөньяда иң- иң матур ил – ул минем туган илем.

          Дөньяда иң-иң матур тел – ул минем туган телем.
2ук.  “Балам, балам”,- диеп туган телдә эндәшә миңа әткәм.

         “Әнкәем”, - дип әниемә мин туган телдә дәшәм.

3ук.   Туган телемдә сөйләшеп яшим мин туган илдә.

        “Туган ил” дигән сүзне дә әйтәм мин туган телдә.

4ук.  Иң изге хисләремне мин туган телдә аңлатам.

         Шуңа күрә туган телне хөрмәтлим мин, яратам.

5 ук.  Туган оясыннан аерылган кош

          Канатына мәңге ял тапмый.

         Туган телен яратмаган кеше,

         Башкаларның телен яратмый.

6ук.   Туган тел – иң татлы тел,

          Туган тел – иң тәмле тел.

          Тәмле диеп, телең йотма-

          Туган телне онытма!

7ук.  Туган җирем- Идел буе,

         Һәр телнең бар туган иле.

         Туган җирең кебек назлы,

         Җырдай моңлы татар теле.

Уенчыларның җаваплары тикшерелә, очколар куела.
II бирем “Хаталарны төзәт”. Диктанттагы хаталарны төзәтегез.

Татар теле – татар халкы өчөн уртак милли тел. Бу телдә дөнядагы дистә миллионга якын татар халкы үзара аңлаша, аралаша. Ләкин шәхәрдә яшәгәч, кайбер балалар үз телләрендә сөйләшә белмилер. Әгәр дә һәркем үз телендә яхшылап сөйләшергә өйрәнмәсә, безнең телебез юкка да щыгарга мөмкин.
Уенчылар биремне үтиләр.
 3нче сыйныф укучысы “Туган илем”җырын башкара.

Диктантлар тикшерелә, очколар куела.

III бирем “Табышмаклар әйтешү”.

Алдагы конкурс табышмаклар әйтешү.

Кем табышмакларны күп белә, 

Сорап карагыз әле!

Кем зирәк, кем тапкыр икән, 

Сынап карагыз әле?

Табышмаклар әйтелә, җаваплары табыла. 

1.  “Д” белән мин көчле җил,
              “Д”сез калсам — торган җир. 
             (Давыл, авыл)
2. Дөрес тапсаң, минем белән  буй да үлчи алырсьң,  
             “О” өстәсәң, җир астыннан поезд белән барырсың.
               (Метр, метро)
3. Әгәр мине белсәң син,
                Бөтен көйне уйнарсың.
               Уртасына «К» язсаң,
                 Җөмләдән соң куярсың.
              (Нота, нокта)
4. Елмаеп җибәрсә 
                Хуш исләр таратып, 
               Торачак үзенә       
                Бик озак каратып. 
                Бер хәреф өстәсәң,
                Ашарсың яратып.
                (Чәчәк, чәкчәк)
5. Бер иҗеге әйтеп тора             

              Нинди төстә икәнен,          

              Икенчесе, «Көш-ш! — дисәгез, 

              Сизмәс очып киткәнен.
                (Аккош)
6. Кием түгел, шулай да син аны        

             Кия дә, сала да аласың,                    

             Бер хәрефе үзгәрсә,
             аңардан теләгән сүзеңне табасың.
             (Күзлек, сүзлек)
7. “Л”га бетсә, беркайчан да күрмисең,                   

                “Р”га бетсә, аңа басып  йөрисең.
                (Җил, җир)
8.   “Н”га бетсәм, бакчадагы куак мин,        

              “Ч”гә бетсәм, сездә җәйге кунак мин. 

              (Карлыган, карлыгач)
9. “К” белән мин җылы җирдә кабарам. 
             “Т” булганда, җир астыннан бара алам.

                        (Камыр, тамыр)
10.  Башланса ул “Б” белән пешерсәләр, ашарсың.       
                “Т” булганда, син аны тартып ишек ачарсың.
              (Ботка, тотка)
     Очколар куела.
IV бирем “Әйтеп бетер!” дип атала.
Бу ярышта һәрбер команда мәкальләрне дәвам итәргә тиеш була. Уңышлар сезгә!

“Замана балалары”командасына:

1)   Ашыккан - ... (ашка пешкән).

      Аз сөйлә - ... (күп эшлә).

      Иң татлы тел - ... (туган тел).

      Телсез кеше - ... (ярты кеше).

      Тырышкан табар - ... (ташка кадак кагар).

“Эрудитлар”командасына:

     1)  Башлаган эшне- ... (ташлама).

          Җиде кат үлчә - ... ( бер кат кис). 

          Телләр белгән -... (илләр белгән).

          Теле татлының - ... (дусты күп).

          Син үзеңне зурлама - ... (кеше сине зурласын).

Җавапларны бәяләү, очколар кую.
V бирем  “Сканворд чишү”

Командаларга сканворд бирелә, кем күбрәк сүзләр яза, шул команда җиңә.

Очколар куела.

3нче сыйныф укучысы шигырь сөйли(“Карак песи” М. Җәлил).
Очколар куела.

VI бирем “Капитаннар конкурсы” .“Туган тел” шигырен :
· мактанган кебек

· эттән курыккан кебек сөйләргә тиеш булалар.

Бәяләү.

Укытучы. Җиңүчеләрне билгеләү өчен, хөкемдарларга сүз бирәбез. (Хөкемдарлар, тупланган очколарны санап, җиңүче команданы игълан итә.) Бүгенге бәйгедә мәктәбебезнең иң гыйлемле, иң зирәк укучылары катнашты, рәхмәт аларга! Барлык хыялларыгыз тормышка ашсын, бәхетле булыгыз! 

Акыллы һәм тапкыр кеше

Бар җирдә дә кирәк.

Күп укыгыз, күп белегез,

Булыгыз сез зирәк!
Бүләкләр тапшырыла.
Муниципаль бюджет белем бирү учреждениесе 

“Актүбә 2 нче урта  гомуми белем бирү мәктәбе”

  “Халыкара туган тел көне” атналыгында          үткәрелгән тел бәйгесе:
                    “Туган гөлем – иркә гөлем”

                                                                      Үткәрде: татар теле һәм     әдәбияты 

                                                                                      укытучысы    Гарипова Л.Р.   

                                       Актүбә, 2012 нче ел

